[image: image4.png]Nafarroako Gobernua
Eledunaren Bulegoa

GOBERNU BILKURA





[image: image1.png]PRENTSA AGIRIA






Astelehena, 2008ko irailaren 22a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

Santoñako atentatuan gertatutako Luis Conde de la Cruz brigadaren erailketa gaitzetsi du Nafarroako Gobernuak

Astelehena, 2008ko irailaren 22a.  Santoñako atentatuan gertatutako Luis Conde de la Cruz brigadaren erailketa gaitzetsi du Nafarroako Gobernuak gaurko ohiko bilkuran. Haren esanetan “ekintza hori printzipio etiko funtsezkoenaren aurka doa, hots, gizakien bizitzarekiko errespetuaren aurka, eta aldi berean ETA bere borondatea indarkeriaz gizarteari inposatzen saiatzen da”.
Horregatik, Nafarroako Gobernuak haren dolumina eta elkartasuna erakusten dizkie Luis Conde de la Cruz jaunaren senide eta lankideei, eta asteburuko atentatuetan kaltetutako lagun guztiei, eta dei egiten du herritar guztiak baturik egon daitezen. “Erail eta estortsioa eta mehatxuak egiten dituzten gutxiengoek, eta berauei babes eta sostengua ematen dizkietenek, ez dute lortuko Espainiakoa bezalako gizarte libre makurraraztea, ez eta demokrazia eta haren erakundeen oinarriak ahultzea ere. Ez dute lekurik Europako gizartean, ez eta inolako etorkizunik ere gure artean”.
Haren adierazpena amaitzeko mezu hauxe zabaldu du Gobernuak: “Azkenean herritarren gaitzespenak eta poliziaren jarduerak zuzenbide Estatu batean bete behar duten lekuan kokatuko dituzte: kartzelan”.
ERAKUNDEEKIKO HARREMANAK ETA GOBERNUAREN ELEDUNA
Nafarroako Gobernuak haren dolumina adierazi du Buenos Airesko Nafar Etxeko presidentea izan zen Francisco Gorriaren heriotzarengatik

Astelehena, 2008ko irailaren 22a.  Nafarroako Gobernuak haren dolumina adierazi du Francisco Gorria Reyren heriotzarengatik. Gorria Buenos Airesko Nafar Etxeko presidentea izan zen eta berriki hil da. Gobernuak haren “eskerronik beroenak” eman ditu “bihotzez” erriberritar honen ibilbidearengatik, izan ere, ekimenak eten gabe bultzatu baitzituen Foru Komunitateko kultura eta izaera mantendu eta zabaltzeko Argentinako hiriburuan.

Gaur hartutako erabakian Nafarroako Gobernuak aitortu duenez, Francisco Gorriak lan egin zuen “gure herria Argentinan komunitate ikasi, langile eta solidario gisa ezagutua izan dadin”.

Erriberrin sortua, Francisco Gorria Argentinara joan eta han garatu zen haren bizitza, lanekoa nahiz familiakoa, baina haren nafar lurrarekin harremana galdu gabe. Azken urteotan, urtero etortzen zen Nafarroara uda pasatzeko haren sorlekuan.
Hainbat hamarkadetan zehar Argentinako espainiarrak ordezkatzen zituzten kargu batzuk okupatu zituen, Argentinako Espainiarren Kontseiluko kide gisa, haren izaeraren aztarna utziz: “Haren bihotz zintzotasuna eta prestutasuna, haren nafar sen alai eta langilea, beti prest besteei laguntzeko”.
EKONOMIA ETA OGASUN DEPARTAMENTUA

Nafarroako Lurralde Aberastasunaren Erregistroari eta Katastroei buruzko Foru Legea garatzen duen Erregelamendua onartu du Gobernuak

Astelehena, 2008ko irailaren 22a. Gaurko bilkuran, Nafarroako Gobernuak Foru Dekretu bat onartu du, eta hala, Nafarroako Lurralde Aberastasunaren Erregistroari eta Katastroei buruzko azaroaren 21eko 12/2006 Foru Legea Garatzeko Erregelamendua onartu du. 

Araudi berriaren onuradunak herritarrak zein toki erakundeak izanen dira. Lehenengoei dagokienez, zehazki, Erregistroko datuak aldatzeko administrazio prozedurak eta ondasun higiezinak balioztatzeko prozedurak modu argian eta errazean arautu dituzte, eta ondorioz, herritarrek segurtasun juridiko handiagoa izanen dute. 

Udalei dagokienez, berriz, errealitatea hobeto islatzen duten Udal Katastroak izanen dituzte (udal mugape bakoitzeko higiezinei buruzko informazioaren datu base eguneratuak), eta hala, ondasun higiezinen gaineko udal zergak hobeto kudeatu ahal izanen dituzte (Lurralde Kontribuzioa, Eraikin, Instalazio eta Lanen gaineko Zerga, eta Herri-lurren Balio Igoeraren gaineko Zerga, besteak beste). 

Gainera, hirigintzarekin, lurralde antolamenduarekin, nekazaritza eta landa garapenarekin, desjabetze ahalmenarekin eta laguntza eta diru laguntzen kudeaketarekin zerikusia duten beste esku-hartze batzuetarako eraginkorra den tresna bat ere jarri dute udalen esku. 

Arautu dituzten alderdiak 

Zehazki, Erregelamenduak honako alderdi hauek arautu ditu:

1.- Ondasun higiezinak osatzen dituzten elementuak, lurzoruko higiezin unitateak zein hegalak eta lurrazpiko unitateak kontuan hartuta. Identifikazio erreferentziaren berezitasunak, higiezin unitateak ezaugarriz hornitzeko sistemak, eta ondasun higiezin bereziak kalifikatzeko eta horiei kalifikazioa kentzeko prozedurak zehaztu dituzte, hain zuzen. 

2.- Erregistroaren kontserbazioa. Doikuntza teknikoak, Erregistroko ondasun higiezinen balorazioa, eta Nafarroako Zerga Ogasunak ondasun bakoitzerako finkatutako balioaren aurka egiteko aukera barne.

3.- Erregistroko oinarrizko datuak gaurkotzeko prozedurak. Ondasun zehatzak banaka gaurkotzeko zein balioak taldean aldatzeko, udaleko eta udalez gaindiko Balorazio Txostenen bidez.

4.- Erregistroko informazio babestua eskuratzeko eta Erregistroan dagoen informazioa egiaztatzeko agiriak egiteko lege xedapenak. Xedapenak osatu dituzte, segurtasun juridiko handiagoa emateko.

5.- Erregistroko informazio grafikoa. Informazioaren ezaugarriak zehaztu eta informazioa eguneratu dituzte, hain zuzen.

HEZKUNTZA DEPARTAMENTUA

Gobernuak, itunpeko irakaskuntzarekin hartutako konpromisoak betetze aldera, ia 7 milioi euro gehiago erabiltzea erabaki du

Astelehena, 2008ko irailaren 22a. Nafarroako Gobernuak akordioa erdietsi du, eta hala, 2008ko Nafarroako Aurrekontu Orokorren Foru Legeko aurreikuspenen arabera, itunpeko irakaskuntzarako modulu ekonomikoak eta kuotak aldatu ditu; hain zuzen ere, lansarien hazkundearekin, antzinatasunarekin, zuzendaritza karguetako osagarriekin eta Itunpeko Irakaskuntzaren Kalitatea eta Lan Baldintzak Pixkanaka Hobetzeko Akordioan hitzartutako beste alderdi batzuekin zerikusia duten konpromisoak betetzeko. 
Beste Akordio bati jarraiki, Hezkuntza Departamentuko kontseilariari baimena eman diote lehenengo Akordioan hartutako konpromisoak bere gain hartu, gauzatu eta haien jarraipena egiteko.

Horren guztiaren ondorioz, Nafarroako Aurrekontu Orokorretako aurreikuspenak aldatu dituzte. Hala, 2008an, 6.952.000 euro gehiago erabiliko dituzte itunpeko irakaskuntzarako; 2009an, berriz, 2008an baino 2.744.798 euro gehiago erabiliko dituzte; 2010ean, 2009an baino 2.843.307 euro gehiago; eta 20011n, 2010ean baino 2.939.005 euro gehiago. Horretarako, urte bakoitzeko aurrekontuek berariazko partidak izanen dituzte, baldin eta mailegu egokirik eta nahikorik badago. 
Jakina denez, 2008ko ekainaren 16an Itunpeko Irakaskuntzaren Kalitatea eta Lan Baldintzak Pixkanaka Hobetzeko Akordioa izenpetu zuten sindikatuetako ordezkariek eta Nafarroako itunpeko irakaskuntza pribatuaren sektoreko titular eta nagusien elkarteetako ordezkariek. Nafarroako Gobernuak bere gain hartu zuen Akordioa. 
Orain, berriz, 2008ko Nafarroako Aurrekontu Orokorren Foru Legean itunpeko irakaskuntzarako ezarri zituzten aurrekontu partidak eguneratu behar izan dituzte, lansarien hazkundearekin, hezkuntza maila bakoitzeko irakasle/ikasle talde harremana egokitzeko gastuekin, antzinatasunarekin, zuzendaritza karguetako osagarriekin, eta 2008an hitzartu zituzten beste alderdi batzuekin zerikusia duten konpromisoak betetzeko.
Moduluetako kostu gehigarri nagusia lansariak handitzeko izanen da. Hala ere, honako alderdi hauekin zerikusia duen gastua ere handiagoa izanen da: ordutegien murrizketa, antzinatasuna, langileen ordezkapenak, administrazio eta zerbitzu gastuak edo zuzendaritza eta pedagogia lan osagarriak, besteak beste. 
LANDA GARAPENEKO ETA INGURUMENEKO DEPARTAMENTUA

Ablitasen 368.578 metro karratuko herri-urra desafektatzea onetsi da bertan eguzkiaren izpiak aprobetxatuz energia elektrikoa ekoizteko planta bat jartzeko
Astelehena, 2008ko irailaren 22a.  Nafarroako Gobernuak Ablitasen 368.578 metro karratuko herrilurra desafektatzea onetsi du bertan energia elektrikoa ekoizteko planta bat jartzeko, eguzkiaren izpiak energia berriztagarriaren iturri gisa aprobetxatuz. 
Aipatu helburua erdiesteko baimena ematen zaio Udalari lurra 25 urtez lagatzeko –gehienez 40 urtera luzatzen ahal da- ondoko enpresa hauei: “Promociones Fotovoltaicas Laurus, S.L.” eta “Promociones Fotovoltaicas Pinus, S.L.”.
OSASUN DEPARTAMENTUA

Gobernuak osasun elkargo profesionalendako dirulaguntzak onetsi ditu etengabeko prestakuntzarako

Astelehena, 2008ko irailaren 22a.  Nafarroako Gobernuak 61.950 euroko dirulaguntzak onetsi ditu gaurko bilkuran zazpi osasun elkargo profesionalendako eta fundazio batendako. Onuradunek etengabeko  prestakuntza arloko hitzarmenak eginak dituzte Osasun Departamentuarekin.
Elkargoak eta jasoko dituzten dirulaguntzak honako hauek dira: OLT/EUD elkargoa, 28.440 euro; Odontoestomatologoak, 5.140 euro; Albaitariak, 6.000 euro; Botikariak, 2.400 euro; Dietistak eta Nutrizionistak, 2.700 euro; Fisioterapeutak, 6.000. Horrez gain, Erizaintzaren Aurrerapenerako eta Prestakuntzarako Fundazioa, 6.720 euro.
TOKI ADMINISTRAZIO DEPARTAMENTUA

Nafarroako Gobernuak Azozko Kontzejuko Batzorde Kudeatzailea izendatu du

Astelehena, 2008ko irailaren 22a.  Nafarroako Gobernuak Azozko Kontzejuko (Ezkabarte) Batzorde Kudeatzaileko kideak izendatu ditu gaurko bilkuran.

Zehatz-mehatz, ondoko kide hauek izendatu ditu: Silvia Iriarte Lecumberri, Miguel Maria Erdozain Echeverria, Maria del Puy Arraras Cadena, Claudio Lopez Jimenez eta Maria Josefa Oradre Aldave.

Izendapen hauek egin dira 2007ko maiatzeko hauteskunde orokorretan hautagai zerrendarik izan ez zuten udalerri eta kontzejuetan joan zen urrian udal eta kontzejutako hauteskunde partzialak egin ondoren.

LEHENDAKARITZA, JUSTIZIA ETA BARNE DEPARTAMENTUA

Angel Ruiz Fernandez, San Adriango notario izendatua
Astelehena, 2008ko irailaren 22a.  Nafarroako Gobernuak Foru Dekretu bat onetsi du gaurko bilkuran Angel Ruiz Fernandez San Adriango notario izendatzen duena.

2008ko ekainean, Erregistroen eta Notariotzaren Zuzendaritza Nagusiak hainbat notariotza hutsik betetzeko lehiaketa iragarri zuen Estatuko Aldizkari Ofizialean. Aipatu notariotzen artean San Adriangoa zegoen. Lehiaketaren espediente jaso ondoren eta Foruen Berrezartze eta Hobetzearen Legearekin bat etorriz, Nafarroako Gobernuari dagokio orain notario izendatzea.

